
15

Che virtù pêu mai ese in çittadin,

Che van sempre de picca fra de lô

Pe-i titoli, pe-a classe, pe-i quattrin,

No pe-ô ben da so patria e-pe ô so onô?

Quando per amô proprio un intestin

Co-i visceri compagni, non pe amô

De tutti i atri, ô s’agita e ô s’inqueta,

Tutto ô corpo ô ne söfre e ô va in çenëta.


16

No, no ghe son quelli ommi, ve ô ripeto,

Nè in tutte e due rivee, nè chi in çittæ,

Nè ne-i diversci impieghi e in nisciun ceto,

De chêu e de testa, ch’han l’abilitæ

De contegnî e fazioîn a so despeto,

E dominando i tempi i ciù imbroggiæ.

Fra i maôxi e i schêuggi, come per incanto,

De guiddâ ben a barca han sempe ô vanto.


17

Nè Zena, nè ô Senato in lê ô rinsæra

Un patrizio, chi väe Doia Pagan,

Nè un Boccaneigra, chi governe a tæra

I Zeneixi per duxe ciù non han;

Non han un ommo valoroso in guæra

Scimile a un Assereto e a un Giustinian;

E un çittadin gioso do patrio onô,

Comme un Megollo, no gh’è ciù fra lô.


18

Quelli fra noî, ch’ëan un pö ciû distinti

Pe chêu, pe brasso e pe anima guerriera,

Parte, non è gran tempo, en stæti vinti

E ammassæ ne-ô difende Caffa e Pera;

Dä discipliña, da marziali instinti,

E da l'indispensabile carriera

Parte da Zena son tegnûi lonten,

E se battan co-i Turchi e i Venezien.

